
SARRERA

Eskuan duzun ale honekin iritsi gara urtearen azken txanpara.
Txepetxen Un futuro para nuestro pasado zutarri ahantzezin bihurtu zaigu euska­

raren soziolinguistikan. Hori dela medio, ZUT ABEk bere «monografía» ataleko ateak
soztoltnguistikari zabaldu dizkio, oraingoan Joxe Manuel Odriozolaren eskutik datorki­
gun lanari. Bertan, Txepetxen liburuan oin harturik, Odriozolak bere gogoeta kritikoak
eskaintzen dizkigu.

«Aurrerapen-trenak, inoiz mantxoago inoiz bizkorrago, batzutan ezarian-ezarian
bestetan modurik bortitzenean, euskal lurrak etengabe zulatu ditu azken mendeetan,
Noiztik? Ez behintzat Estatu kapita!istaren arotzat soilik joko genukeen horretatik
hona. Halarik ere, aro horixe da Estaturik gabeko herrien galbide kulturala eta linguis­
tikoa behin betirako ekarri duena.» -dio Odriozolak. Txepetxen liburua prozesu kora­
pilotsuen mekanismoak azaltzeko eta soluziobideak eskaintzeko baliabide edo lantresna
ezin hobea gerta dakiguke. Monografiko trinkoa, gai hauetara jarrita ez dagoenaren­
tzat agian zenbait unetan astiro irakurtzekoa.

«Esperientziak» sailean hiru lan bildu ditugu. Deklinabideko kasuak lantzeko
«Ezetz asmatu» joko pedagogikoa lehenengoa. Bigarrenak euskara-ikastalde batek dia­
poramagin tzako alorrean buruturiko esperien tzia baten berri dakarkigu. Eta azken lana
EGA mailan lau trebetasunak, hizkuntz edukiak eta gaiak elkarrekin integratzeko pro­
posamena da.

Lau lanek osatzen dute «Euskara aztergai» saila. Gurutze Arrietak euskararen ira­
kaskuntzan doinuarijarri behar zaion arretaz dihardu. Huizik, bere aldetik, ahozko lite­
ratura du aztergai. Esnalek Obabakoak liburu irakurgarria ikastresna zoragarri izan
dezakegula gogorarazten digu. Azkenik, Urkizuk zenbait esamolde jator aurkezten du.

«Irudibidez» sailak oraingoan inputaren zer-nolakoa aztertzen du.
Bost artikulu aurkitzen ditugu «Itzulpenak eta lankidetzak» sailean. Stern-ek hiz­

kuntz ikasle onaren ezaugarriak ikertzeari ekiten dio. Hayward-ek hizkuntza mintza­
tuaren ebaluazioan aintzakotzat hartu beharreko zenbait gorabehera aipatzen digu. Es­
pri-k bigarren hizkuntzaren ikaskuntzaren porrota aztertzen du. Bergarak irakurtzeko
zaletasuna suspertzeko bi ba!iabide eskaintzen ditu. Azkenik, Erzibengoak prozesu pe­
dagogikoa sustraitzeko modu bat, inkesta alegia.

«Iritziak» sailak euskara-irakasleek gramatikarekiko dituzten erizpideak ikusteko
parada ematen du.

Alea ixteko, zenbait libururen aipamena egiten dugu. Eta, urteko azken alea denez,
azken hiru aleetako aurkibideak eskaintzen ditugu, egileka eta gaika.

Besterik ez. ZUT ABEk Eguberri eta Urteberri on opa dizu.

